
[bookmark: _Hlk127282342]Ўзбекистон Республикаси 
Марказий сайлов комиссиясининг
2026 йил 13 январдаги 
1455-сон қарорига илова

Ўзбекистон Республикаси Марказий сайлов комиссияси томонидан 
2025 йил давомида амалга оширилган ишлар тўғрисида 
АХБОРОТ

Сўнги йилларда мамлакатимизда халқчил ҳуқуқий сиёсат олиб борилиши, сиёсий институтларнинг изчил, босқичма-босқич модернизация қилиниши натижасида энг юксак демократик талабларга жавоб берадиган сайлов тизими яратилди. Сайлов жараёнларида орттирилган катта амалий тажриба ва ҳуқуқий билимлар, шунингдек миллий ва халқаро кузатувчилар томонидан билдирилган тавсиялар мазкур тизим ривожланишида муҳим ўрин тутмоқда.
Ўзбекистон Республикаси Марказий сайлов комиссияси (кейинги ўринларда – МСК деб юритилади) 2025 йилда ўз фаолиятини Ўзбекистон Республикаси Конституцияси, Ўзбекистон Республикаси Сайлов кодекси, МСКнинг Регламенти, шунингдек МСКнинг 2025 йил 6 февралдаги 1426-сон қарори билан тасдиқланган 2025 йилга мўлжалланган тадбирлар режаси, шунингдек мамлакатда амалга оширилаётган кенг қамровли ислоҳотлар натижасида барқарор ривож топаётган сайлов тизимининг тараққий этиш тенденцияларига мувофиқ олиб борди.
2025 йилда МСКнинг фаолияти Парламент ва маҳаллий Кенгашларга бўлиб ўтган сайловлар натижаларини таҳлил қилиш асосида кенг жамоатчиликка батафсил ахборот тақдим этиш, қуйи сайлов комиссиялари фаолиятини мувофиқлаштириш ҳамда иш самарадорлигини ошириш мақсадида уларга услубий ёрдам кўрсатиш, бўшаб қолган ўринларга маҳаллий Кенгашлар депутатлари сайловини тайинлаш ва уни юқори савияда ўтказиш, хорижий ва халқаро сайлов органлари, миллий институтлар билан ўзаро ҳамкорлик доирасини янада кенгайтириш каби устувор вазифаларга қаратилди.
[bookmark: _Hlk188527331]Ҳисобот даврида МСКнинг 21 та мажлиси ўтказилиб, унда сайлов комиссиялари фаолияти ва бошқа масалалар бўйича 29 та қарори қабул қилинди.
МСК фаолиятининг асосий йўналишлари ва 2025 йилдаги устувор вазифаларидан келиб чиқиб, шунингдек 2025 йилга мўлжалланган Тадбирлар режаси ижросини таъминлаш мақсадида қуйидагилар амалга оширилди.
I. 2024 йилда бўлиб ўтган Ўзбекистон Республикаси Олий Мажлиси Қонунчилик палатаси ва маҳаллий Кенгашлар депутатлари сайловларининг таҳлили ҳамда сайлов қонунчилигини янада такомиллаштириш йўналишида:
Мамлакатимизда 2024 йилда бўлиб ўтган сайловларга тайёргарлик кўриш ва уни ўтказишнинг барча босқичлари атрофлича таҳлил қилинди. Бунда:
- сайлов жараёнларини кузатишда иштирок этган 850 нафардан зиёд хорижий ва халқаро кузатувчилар, 65 минг нафардан ортиқ миллий кузатувчилар, 1 068 нафар маҳаллий ва хорижий оммавий ахборот воситалари вакилларининг турли манбаларда билдирилган фикрлари, ёритилган материаллари батафсил ўрганиб чиқилди;
- Туркий давлатлар ташкилоти, Шанхай ҳамкорлик ташкилоти, ЕХҲТ  Демократик институтлар ва инсон ҳуқуқлари бўйича бюроси, МДҲ  Ижроия қўмитаси каби нуфузли халқаро ташкилотлар миссияларининг хулосалари атрофлича таҳлил қилинди;
- МСКда ЕХҲТ Демократик институтлар ва инсон ҳуқуқлари бўйича бюроси Сайловлар бўйича департаментнинг раҳбарияти ва ходимлари билан учрашув ўтказилди. Унда сайлов натижалари бўйича Бюро томонидан тақдим этилган хулоса, хулосада билдирилган таклифлар, мазкур таклифларни келгусида Ўзбекистон миллий сайлов қонунчилиги ва амалиётига жорий этиш бўйича ҳамкорлик йўналишлари муҳокама қилинди;
- 2024 йилда бўлиб ўтган сайловлар жараёнини таҳлил қилиш, миллий сайлов қонунчилиги ва амалиётини янада такомиллаштириш бўйича таклифлар ишлаб чиқиш мақсадида, ҳар бир ҳудуд кесимида алоҳида график асосида, 6 – 14 февраль кунлари онлайн давра суҳбатлари ташкил этилди. Ўтказилган давра суҳбатлари давомида ҳудудлардан олинган сайлов қонунчилигини такомиллаштириш, сайлов ташкилотчилари малакасини ошириш ҳамда сайловга тайёргарлик кўриш ва уни ўтказишга оид ташкилий-техник масалалар бўйича фикр-мулоҳазалар ва таклифлар умумлаштирилди.
Юқоридаги таҳлиллардан келиб чиқиб, 2024 йилда бўлиб ўтган давлат ҳокимияти вакиллик органлари сайловлари якунлари бўйича “Юксалаётган Ўзбекистон: Сайлов 2024” номли ҳисобот китоб тайёрланди. Китоб тўрт тилда (ўзбек тилида 350 та, рус тилида 200 та, инглиз тилида 200 та ва қорақалпоқ тилида 25 та) жами 775 нусхада чоп этилди ҳамда вазирлик ва идоралар, олий таълим ташкилотлари, шунингдек Ўзбекистоннинг чет давлатдаги дипломатик ваколатхоналари, халқаро ташкилотлар, чет эл элчихона ва ваколатхоналарига тарқатилди. Китобнинг электрон шакли МСКнинг расмий веб-сайтида жойлаштирилди. Натижада мамлакатимиз аҳолиси билан бир қаторда, хорижий давлатлар жамоатчилиги учун ҳам 2024  йилда бўлиб ўтган сайловлар тўғрисида батафсил, таҳлилий ахборот билан расмий манба орқали танишиш имконияти яратилди. 
Ўзбекистон Республикаси Олий Мажлиси Қонунчилик палатаси ва маҳаллий Кенгашлар депутатлари сайловлари жараёнида юзага келган камчиликларни бартараф этиш ҳамда сайлов қонунчилигини янада такомиллаштириш мақсадида халқаро сайлов стандартлари, илғор хорижий давлатлар сайлов қонунчилиги ва амалиёти ўрганилди. Ўрганиш натижасида сайлов қонунчилигини янада такомиллаштириш бўйича қуйидаги қонунчилик таклифлари ишлаб чиқилиб, ваколатли давлат органларига тақдим этилди:
1) сайловларни молиялаштириш учун маблағлар ўз вақтида ва етарли миқдорларда ажратилишини таъминлаш ҳамда сайлов комиссиялари аъзоларининг меҳнатига ҳақ тўлашни тезкор ва тўғри амалга ошириш мақсадида Ўзбекистон Республикасининг Бюджет кодекси, Солиқ кодекси ва Сайлов кодексига тегишли ўзгартириш ва қўшимчалар киритилишини назарда тутувчи таклифлар;
2) ҳар бир фуқаронинг тенг сайлов ҳуқуқи кафолатларини янада мустаҳкамлаш, шахснинг бошқа бир сайловчи номидан овоз бериш ҳолларининг олдини олиш, сайлов (овоз бериш) бюллетенларини беришда қонунийликни таъминлаш мақсадида сайлов комиссияси ёки референдум ўтказувчи комиссия аъзоларининг шахсини тасдиқловчи ҳужжати бўлмаган фуқарога сайлов (овоз бериш) бюллетенларини берганлик учун маъмурий жавобгарликни назарда тутувчи таклифлар;
3) Ўзбекистон Республикаси Олий Мажлиси Қонунчилик палатаси депутати ҳамда Сенати аъзосининг, халқ депутатлари вилоят, туман ва шаҳар Кенгашлари депутатининг ваколатларини муддатидан илгари тугатишда қонунчиликдаги бўшлиқларни бартараф этиш ва ягона амалиётни йўлга қўйиш бўйича таклифлар;
4) “Давлат харидлари тўғрисида”ги Қонун талабларидан келиб чиқиб, сайлов ва референдумларга тайёргарлик кўриш ҳамда уларни ўтказиш бўйича давлат харидларида энг яхши таклифларни танлаш бўйича таклифлар.
Бундан ташқари, халқ депутатлари вилоятлар ва Тошкент шаҳар Кенгашлари депутатлигига сайлаш тартибини такомиллаштириш бўйича Европа ва Осиёнинг ривожланган давлатлари тажрибаси ўрганилиб, келгусида қонунчиликка таклифлар ишлаб чиқишда фойдаланиш учун таҳлилий маълумот тайёрланди.
[bookmark: _Hlk188451955]II. Ҳудудий, туман, шаҳар сайлов комиссиялари фаолиятини мувофиқлаштириш ҳамда бўшаб қолган депутатлик ўринларига сайлов ўтказиш йўналишида:
1. МСК томонидан ҳудудий, туман, шаҳар сайлов комиссияларининг фаолияти доимий равишда мониторинг қилиб борилди. Маҳаллий Кенгашларнинг тақдимномасига асосан 155 нафар бошқа ишга ўтган ҳудудий, туман (шаҳар) сайлов комиссиялари аъзоларининг ваколатлари белгиланган тартибда тугатилди. Ҳудудий, туман (шаҳар) сайлов комиссиялари аъзоларининг бўшаб қолган ўринларига тегишли халқ депутатлари Кенгашлари тақдимномасига асосан тавсия этилган номзодлар ҳақидаги маълумотлар батафсил ўрганиб чиқилди, улар билан суҳбатлар ташкил этилди. Натижада ҳудудий, туман (шаҳар) сайлов комиссиялари таркибига янги аъзолар сайланди.
[bookmark: _Hlk218850324]2. Маҳаллий Кенгашлар депутатларининг бўшаб қолган ўринларига сайловларга тайёргарлик кўриш ва уларни ўтказиш билан боғлиқ харажатлар бўйича республикада ягона амалиётни йўлга қўйиш, сайлов участкаларини зарур сайлов жиҳозлари билан таъминлаш, сайлов жараёнида сайлов комиссияларининг аъзоларига ўз вақтида компенсация ва бошқа тўловлар тўланишини таъминлаш мақсадида бўшаб қолган ўринларга маҳаллий Кенгашлар депутатлари сайловига тайёргарлик кўриш ва уни ўтказиш бўйича намунавий харажатлар сметаси ишлаб чиқилиб, МСКнинг 2025  йил 25 мартдаги 1433-сонли қарори билан тасдиқланди ҳамда ушбу қарор ижро учун тегишли идораларга юборилди.
Натижада, бўшаб қолган ўринларга ўтказилаётган маҳаллий Кенгашлар депутатлари сайловини маҳаллий бюджет маблағлари ҳисобидан ўз вақтида молиялаштириш, жумладан, депутатликка номзодлар сайловолди ташвиқоти учун маблағ ажратиш, сайлов комиссиялари аъзолари учун компенсация тўловларини ўз вақтида тўлаш, сайлов бюллетенлари ва сайловга чорлов материалларини, сайловчиларни овоз бериш куни ва жойи ҳақида хабардор этиш учун таклифномаларни чоп этиш каби муҳим масалалар учун маблағлар ўз вақтида ажратилишига эришилди. 
[bookmark: _Hlk218850407]Бундан ташқари, маҳаллий Кенгашлар депутатларининг бўшаб қолган ўринларига сайловларга тайёргарлик кўриш ва уларни юқори савияда ўтказилишини, сайлов жараёнлари тадбирларини ўз вақтида сифатли бажарилишини таъминлаш мақсадида маҳаллий Кенгашлар депутатларининг бўшаб қолган ўринларига сайловларга тайёргарлик кўриш ва уларни ўтказиш бўйича календарь режаси ишлаб чиқилиб, МСКнинг 2025  йил 25 мартдаги 1434- сонли қарори билан тасдиқланди ҳамда ушбу қарор ижро учун тегишли идораларга юборилди.
Бу эса тегишинча вилоят, туман ва шаҳарлардаги айрим сайлов округларида бўшаб қолган ўринларга маҳаллий Кенгашлар депутатлари сайловини ўтказишда ягона амалиёт шаклланишига, сайловга тайёргарлик кўриш ва уни ўтказиш билан боғлиқ барча тадбирларнинг масъуллар томонидан календарь режада белгиланган муддатларда ва сифатли бажарилишига хизмат қилмоқда.
3. Сайлов комиссиялари томонидан сайлов қонунчилигини бир хилда қўлланилиши ҳамда маҳаллий Кенгашлар депутатларининг бўшаб қолган ўринларига сайловларга тайёргарлик кўриш ва уларни ўтказиш амалиёти, сайлов комиссияларининг моддий-техник таъминланганлиги ва сайлов жиҳозларининг сақланиш ҳолатини ўрганиш, уларга услубий ва амалий ёрдам кўрсатиш мақсадида 6 та ҳудуд, яъни Тошкент, Сирдарё, Фарғона Сурхондарё, Бухоро вилоятлари ҳамда Тошкент шаҳрида манзилли ўрганиш олиб борилди.
Ўрганиш натижалари МСК йиғилишида маҳаллий ҳокимликлар ва Кенгашлар масъуллари ҳамда ҳудудий комиссиялар иштирокида кўриб чиқилди ва МСКнинг тегишли қарори қабул қилинди.
4. Бўшаб қолган ўринларга маҳаллий Кенгашлар депутатларининг сайловини тайинлаш, уларни юқори савияда ташкил этиш ва ўтказиш, сайлов жараёнларида қонунийлик, очиқлик, ошкоралик ва шаффофликни таъминлаш масалалари МСКнинг 2025 йил давомида доимий эътиборидаги устувор вазифаларидан бири бўлди. Хусусан, 58 та туман (шаҳар)ларда 71 та сайлов округида бўшаб қолган ўринларга маҳаллий Кенгашлар депутатларининг сайловлар ўтказилди. 
Мазкур сайлов округлари жами 194 та сайлов участкаларини ҳамда 330 минг нафарга яқин сайловчиларни қамраб олди. Ўтказилган сайловларда рўйхатга киритилган сайловчиларнинг 74,6 фоизи овоз беришда иштирок этди. Ушбу сайловларни юқори савияда ўтказиш учун 1 300 нафардан ортиқ участка сайлов комиссиялари аъзолари шакллантирилди.
Қуйи сайлов комиссиялари томонидан бўшаб қолган ўринларга маҳаллий Кенгашлар депутатларининг сайловига тайёргарлик кўриш ҳамда уни ўтказишга доир тадбирлар режасининг ўз вақтида сифатли ижро қилиниши МСК томонидан мувофиқлаштириб борилди. Мазкур сайловлар жараёнида сайлов иштирокчилари ўртасидаги барча муносабатлар "E-Saylov" ахборот тизими орқали амалга оширилди.
Бўшаб қолган ўринларга маҳаллий Кенгашлар депутатларининг сайловлари жараёнида сайлов ташкилотчиларини "E-Saylov" ахборот тизими, Сайлов жараёнини бошқариш ахборот тизими (СЖБАТ) орқали Сайловчиларнинг ягона электрон рўйхати (СЯЭР)га уланиши таъминланди. Бундан ташқари, сайловчилар рўйхатини Сайловчиларнинг ягона электрон рўйхатини (СЯЭР) шакллантириш бўйича ахборот тизими маълумотлари асосида тузилиши ва янгилаб борилишига кўмаклашилди.
Бўшаб қолган ўринларга сайловларни қонунчилик талаблари асосида юқори савияда ўтказилишини таъминлаш мақсадида сайлов ўтказилишидан олдин сайлов комиссиялари аъзолари учун видеоконференц-алоқа орқали ўқув-машғулотлари ташкил этилди. Шунингдек, МСК аъзолари томонидан ҳудудларга чиққан ҳолда сайлов ташкилотчиларининг ҳуқуқий билимларини ошириш, амалий кўникмаларини мустаҳкамлашга қаратилган ўқув машғулотлари жойида ташкил этилди ҳамда сайлов комиссияларига услубий ва амалий ёрдам берилди.
МСК томонидан бўшаб қолган ўринларга маҳаллий Кенгашлар депутатларининг сайловини ўтказиш учун айрим сайлов округларида тузилган жами 194 та участка сайлов комиссиялари учун замонавий бинолар ажратилиши ҳамда ушбу биноларга зарур бўлган сайлов жиҳозлари ўз вақтида етказиб берилиши таъминланди.
[bookmark: _Hlk218784477]III. Сайлов комиссиялари фаолиятига замонавий ахборот-коммуникация технологияларини кенг жорий этиш, сайловларни бошқариш ахборот тизимини модернизация қилиш йўналишида: 
МСК томонидан доимий эътибор қаратилаётган энг муҳим йўналишлардан бири –– сайлов жараёнларига рақамли технологияларни кенг жорий этиш ҳисобланади.
Ушбу йўналишда 2025 йил давомида ҳам бир қатор ишлар амалга оширилди.
Хусусан, “E-saylov” ахборот тизимини Марказий сайлов комиссиясининг таклифлари асосида такомиллаштириш” лойиҳаси доирасида “UNICON.UZ” МЧЖ билан шартнома тузилди. 
Мазкур лойиҳа доирасида “E-saylov” ахборот тизимида қуйидаги имкониятлар яратилди:
- СЖБАТ ҳамда “E-saylov” ахборот тизимининг сайловларни ташкил этиш ва ўтказиш жараёнида қўлланилган барча функцияларидан бўшаб қолган ўринларга сайловларни ташкил этиш ва ўтказиш жараёнида ҳам тўла фойдаланиш имконияти, яъни сайловларни яратиш модули яратилди;
- халқаро кузатувчилар (ЕХҲТ ДИИҲБ) тавсиялари асосида тизимнинг бош саҳифасида сайлов комиссияси аъзолари рўйхати эълон қилинди, бунда фойдаланувчилар бош саҳифадан “Сайлов комиссия аъзолари рўйхати”ни ва керакли ҳудудни танлаб комиссия аъзолари билан танишишлари мумкин;
- расмий иш юритишни такомиллаштириш ва сайлов комиссияси аъзоларига қулайликлар яратиш мақсадида тизимда сўнги талабларга мос келадиган "Янги онлайн офис" иловаси ишга туширилди. Бу қарор лойиҳаларини расмийлаштиришни стандартлаштириш ва тезлаштириш имконини берди; 
- бош саҳифада бўшаб қолган ўринга ўтказилаётган сайлов жараёнига тегишли календарь режани жойлаштириш ҳамда ушбу календарь режа ҳар бир бандининг ижроси бўйича масъул бўлган сайлов иштирокчисининг шахсий кабинетида календарь режа тегишли бандининг ижро муддати тугаётганлиги, шу боис унинг ижросини зудлик билан таъминлаш зарурлиги ҳақида огоҳлантириш имконияти яратилди;
- депутатликка номзод сифатида тизимга киритилган номзодлар орасидан сайланган депутатни танлаб олиш ва уни сайланган депутат сифатида белгилаш, шунингдек депутатнинг ваколатини муддатидан олдин тугатиш лозим бўлганида, бу ҳақида тегишли сайлов комиссияси томонидан тизимда депутатнинг ваколатини муддатидан олдин тугатиш ҳақида электрон қарор қабул қилиш йўли билан уни депутатлар рўйхатидан чиқариш имконияти яратилди; 
- СЖБАТ ва “E-saylov” ахборот тизимларида ўзаро интеграция ишлари амалга оширилди. Натижада, комиссия аъзоси тасдиқланиши билан унинг маълумотлари ва сайлов графиги тизимлар ўртасида автоматик узатиладиган бўлди.
Бундан ташқари, Рақамли технологиялар вазирлиги, Ички ишлар вазирлиги, Кадастр агентлиги ва Персоналлаштириш агентлиги билан ҳамкорликда Сайловчиларнинг ягона электрон рўйхатини (СЯЭР) доимий янгилаш механизми йўлга қўйилди.
Миллий сайлов жараёнларига замонавий овоз бериш технологияларини жорий этиш мақсадида замонавий овоз бериш технологияларини жорий этган ёки синов тариқасида ишлатган давлатларнинг тажрибалари ўрганилди. Ўрганиш якунлари бўйича замонавий овоз бериш технологияларини жорий этиш бўйича таҳлилий маълумотлар тайёрланди.
Шунингдек, 2024 йил 27 октябрда ўтказилган сайловда Тошкент шаҳри Мирзо Улуғбек туманидаги 10 та сайлов участкасида ўрнатилган электрон овоз бериш ускуналарининг тажриба-синови натижалари таҳлил қилинди ҳамда тегишли таклифлар тайёрланди.
Сайловчиларнинг ягона электрон рўйхатини шакллантиришни янги босқичга олиб чиқиш мақсадида халқаро тажриба ўрганилди ва таҳлилий маълумот тайёрланди.
IV. Аҳолининг электорал маданиятини ошириш ва сайлов қонунчилиги бўйича жамоатчиликни хабардор қилиш, очиқлик ва ошкораликни таъминлаш йўналишида:
Сайлов комиссиялари фаолиятини кенг ёритиб бориш, сайловчиларнинг электорал маданиятини ошириш мақсадида МСК ва ҳудудий сайлов комиссияларининг расмий веб-сайтлари ва ижтимоий тармоқларидаги саҳифаларида 1 500 дан ортиқ маълумотлар жойлаштирилди. 
Матбуот хизмати томонидан “Шарҳ+” лойиҳасининг 3 та сони веб-сайт ҳамда ижтимоий тармоқ саҳифаларида эълон қилинди. 
Шунингдек, аҳолининг электорал маданиятини ошириш, сайлов жараёнлари хусусида жамоатчиликни хабардор қилиш мақсадида 200 га яқин тарғибот-ташвиқот материаллари тайёрланди. 
Хусусан, “Савол-жавоб” рукнида, “Атамалар изоҳи” рукнида, туркум мавзуларидаги видеорелислар, сайлов жараёнларига оид қизиқарли маълумотлар рукнида ҳамда МСКнинг “Сайлов: кеча ва бугун” ҳужжатли фильмидан ўрин олган тегишли туркум эпизодлари ижтимоий тармоқ саҳифаларида эълон қилинди. МСКнинг телеграм мессенжерида обуначиларнинг сайлов бўйича саводхонлигини ошириш мақсадида мавзули тестлар эълон қилинди.
Шунингдек, “МСК аъзолари, раҳбарияти ҳамда Котибият ходимларининг 2025 йилнинг иккинчи ярмида оммавий ахборот воситаларида, МСК веб-сайтида туркум мақолаларини эълон қилиш юзасидан медиа-режа” ишлаб чиқилди ҳамда тасдиқланди. Натижада МСК аъзолари ва Котибият ходимларининг туркум мақолалари марказий даврий босма нашрларда ҳамда МСК веб-сайтида эълон қилинди.
Аҳолининг ҳудудий сайлов комиссиялари фаолияти билан доимий тарзда танишиб боришини таъминлаш мақсадида ҳудудий сайлов комиссиялари веб-сайтларидаги маълумотлар тўлиқ янгиланди.
V. Сайлов комиссиялари фаолиятининг моддий-техник таъминотини яхшилаш, уларнинг фаолиятини молиялаштириш самарадорлигини ошириш йўналишида:
МСК томонидан тегишли ҳокимликлар билан биргаликда жойларда сайлов жиҳозларининг, яъни сайловга оид маълумотлар стенди, сайловчилар рўйхати учун махсус стенд, овоз бериш қутилари, яширин овоз бериш кабиналари ва бошқа жиҳозларнинг белгиланган тартибда ҳисобга олиниши ёки ҳисобдан чиқарилишини, шунингдек сақланишини таъминлаш ва келгуси сайловларда улардан самарали фойдаланиш мақсадида 162 мингдан ортиқ сайлов жиҳозлари тўлиқ хатловдан ўтказилди ҳамда маълумотлар базаси янгиланди. Сайлов жиҳозларини сифатли сақланиши учун масъуллар белгиланди.
VI. Сайлов комиссиялари аъзолари ва сайлов жараёни бошқа ташкилотчиларининг билим ва малакасини ошириш йўналишида:
1) Сайлов комиссиялари аъзоларини сайлов қонунчилиги бўйича тизимли ўқитиш ва малакасини ошириш бўйича қуйидаги ўқув-амалий дастурлар ишлаб чиқилди:
- Халқ депутатлари вилоят Кенгашининг бўшаб қолган депутатлик ўринларига сайловларни ўтказувчи участка сайлов комиссияларининг аъзолари учун сайловга тайёргарлик кўриш ва уни ўтказишга доир ўқув-амалиёт машғулотларининг намунавий ўқув дастури;
- Халқ депутатлари туман (шаҳар) Кенгашининг бўшаб қолган депутатлик ўринларига сайловларни ўтказувчи участка сайлов комиссияларининг аъзолари учун сайловга тайёргарлик кўриш ва уни ўтказишга доир ўқув-амалиёт машғулотларининг намунавий ўқув дастури.
Ушбу ўқув дастурлари асосида “Бўшаб қолган ўринларга маҳаллий Кенгашлар депутатлари сайловини ўтказиш” бўйича ўқув-услубий материаллар, яъни маъруза матнлари ва тақдимот слайдлари, “Участка сайлов комиссиясининг сайлов кунидаги ҳаракатлари” бўйича амалий машғулотларнинг сценарий-режалари ишлаб чиқилиб, ҳудудларга тақдим қилинди.
Шунингдек, ҳудудий ва туман, шаҳар сайлов комиссиялари томонидан участка сайлов комиссиялари аъзоларига амалий машғулотларни ўтказишлари учун “Участка сайлов комиссиясининг сайлов кунидаги (овоз бериш бошланишидан олдинги, овоз бериш жараёнидаги ва овоз бериш натижаларини аниқлаш бўйича) ҳаракатлари”га оид методик кўрсатмалар ишлаб чиқилиб, тақдим этилди.
2) Бўшаб қолган ўринларга маҳаллий Кенгашлар депутатлари сайловлари жараёнида сайлов комиссиялари аъзоларини тизимли ўқитиш, малакасини ошириш, уларнинг сайлов қонунчилиги соҳасида мукаммал билимларини шакллантириш мақсадида ҳудудларда жойига чиқилган ҳолда ҳамда онлайн шаклда ўқув семинарлари ташкил этилди. Семинарлар жараёнида 2 000 дан ортиқ иштирокчи қамраб олинди. 
Хусусан, МСК аъзолари томонидан 2025 йилнинг 4-5 декабрь кунлари Жиззах ва Сирдарё вилоятларида сайлов ташкилотчиларининг ҳуқуқий билимларини оширишга қаратилган ўқув машғулотлари жойида ташкил этилди.
3) 20-21 октябрь кунлари Тошкент шаҳрида, МСК ва ЕХҲТнинг Ўзбекистондаги лойиҳалари координатори ҳамкорлигида амалга оширилаётган “Ўзбекистон сайлов тизимини янада такомиллаштириш” лойиҳаси доирасида, ЕХҲТ Демократик институтлар ва инсон ҳуқуқлари бўйича бюроси иштирокида ҳудудий сайлов комиссияларининг доимий аъзолари учун “Халқаро сайлов стандартлари ва Ўзбекистонда сайловларни ўтказиш амалиёти” мавзусида ўқув машғулотлари ташкил қилинди. 
Ўқув машғулотлари доирасида иштирокчилар халқаро сайлов стандартлари, уларнинг манбалари ва асосий қоидалари билан бевосита танишдилар. Шунингдек, хорижий экспертлар томонидан Ўзбекистонда 2024 йилда бўлиб ўтган парламент сайловларини кузатиш натижалари бўйича шарҳ ва таҳлиллар тақдим этилди, соҳадаги муаммолар ва тенденциялар муҳокама қилинди. Шу билан бирга, ҳудудий сайлов комиссияларининг халқаро кузатувчилар билан ўзаро ҳамкорлик қилиш кўникмаларини ривожлантириш имконияти яратилди.
4) Марказий сайлов комиссиясининг Одил судлов академияси билан ўзаро ҳамкорлигини янада кенгайтириш, фуқароларнинг сайлов ҳуқуқини кенг ва тўла таъминлаш, ушбу соҳадаги ҳуқуқбузарликларга оид ишларни кўриб чиқишнинг самарадорлигини янада ошириш мақсадида 2025 йил 11 декабрь куни Одил судлов академиясининг тингловчилари учун ўқув амалиёт машғулоти ташкил қилинди.
Тадбир иштирокчиларига сайлов қонунчилиги илғор демократик стандартларга мос равишда тубдан такомиллаштирилганлиги, аралаш сайлов тизими, янги ташкил этилган сайлов органлари тизимининг вазифа ва функциялари, қонунчиликка киритилган бошқа ўзгартириш ва қўшимчалар тўғрисида маълумот берилди. Шунингдек, сайлов ва референдумни ташкил этиш ҳамда уни ўтказиш соҳасидаги ҳуқуқбузарликларга оид ишларни кўриб чиқишнинг ўзига хос хусусиятлари, “Е-saylov” ахборот тизими ҳамда электрон овоз бериш ускуналарининг сайловлар жараёнидаги афзалликлари ҳақида тушунтиришлар берилди.
5) 30 га яқин хорижий давлатларда сайлов жараёнлари иштирокчиларини (сайлов комиссиялари аъзолари, кузатувчилар, номзодлар ва сайлов жараёнида иштирок этувчи бошқа шахслар) тайёрлаш ва малакасини ошириш бўйича амалга ошириладиган ишлар тизимли таҳлил қилинди.
Ўрганишлар натижасида келгусида сайлов жараёнлари иштирокчилари учун ташкил этиладиган “Сайлов қонунчилиги ва амалиёти” ўқув машғулотларини ўқув дастурлари ва бошқа ўқув-услубий материалларини сифатини яхшилаш ва такомиллаштириш, ўқув-амалиёт машғулотларининг самарадорлигини ошириш, кенг жамоатчиликнинг сайлов қонунчилигига оид ҳуқуқий саводхонлигини ошириш ва овоз беришда замонавий ахборот технологияларини қўллаш бўйича назарий билимларини мустаҳкамлаш бўйича таклифлар ишлаб чиқилди.
VII. Халқаро ташкилотлар ва хорижий давлатлар сайлов органлари билан ҳамкорликни кенгайтириш йўналишида:
1. Ўзбекистон Республикаси вакилларининг хорижий давлатлар сайлов органлари таклифига кўра ҳамда халқаро ташкилотлар миссиялари таркибида хорижий мамлакатлардаги сайловлар ва референдумларни кузатишда иштироки таъминланмоқда. 
[bookmark: _Hlk198799334]Хусусан, 2025 йилда 26 январь куни Беларусь Республикасидаги Президент, 2 март куни Тожикистондаги парламент, 12 май куни Филиппин Республикасидаги умумий, 28 сентябрь куни Молдова Республикасидаги парламент, 4 октябрь куни Грузиядаги маҳаллий, 19 октябрь куни Шимолий Македония Республикасидаги маҳаллий ҳамда 30 ноябрь куни Қирғиз Республикасида муддатидан аввал бўлиб ўтган парламент сайловларида халқаро кузатувчи сифатида иштирок этилди.
Шу билан бирга, Европада хавфсизлик ва ҳамкорлик ташкилотининг Демократик институтлар ва инсон ҳуқуқлари бўйича бюроси (ЕХҲТ ДИИҲБ) таклифига асосан МСК аъзолари ва Котибият ходимлари Молдова Республикаси, Шимолий Македония Республикаси ҳамда Қирғиз Республикасида бўлиб ўтган сайлов жараёнларида ЕХҲТ ДИИҲБ қисқа муддатли кузатувчилар миссияси таркибида қатнашдилар.
2. 2025 йил давомида МСК раҳбарияти ва аъзолари, Котибият ходимлари Ўзбекистон Республикаси делегациялари таркибида қуйидаги халқаро тадбирларда иштирок этдилар.
МСК раиси З. Низамходжаев бошчилигидаги делегация 14 май куни Қозоғистоннинг Туркистон шаҳрида Туркий Давлатлар Ташкилотига аъзо давлатларнинг Марказий сайлов органлари маслаҳат платформаси (ТДТ  МСОМП) Низомини имзолаш маросимида иштирок этди. Мазкур ҳужжат билан маслаҳат органининг ҳуқуқий мақоми, фаолият тамойиллари ва тартиблари белгиланди. Платформа ўз ишида ТДТнинг таъсис ва таркибий ҳужжатлари ҳамда мазкур Низом асосида фаолият юритиши қайд этилди.
Бундан ташқари, МСК раиси 25– 28 июнь кунлари Қирғиз Республикасининг Чўлпон-Ота шаҳрида “Замонавий сайлов иштирокининг ёндашувлари: назариядан амалиётга” мавзусидаги электорал форуми ва МДҲга аъзо давлатлар сайлов органлари раҳбарлари Маслаҳат кенгашининг навбатдаги йиғилишида қатнашди. Форум иштирокчиларига Ўзбекистондаги сайлов ва референдумлар тўғрисидаги миллий қонунчилик доирасида халқаро-ҳуқуқий асосларни қўллаш тажрибаси ҳақида маълумот берилди. 
МДҲга аъзо давлатлар сайлов органлари раҳбарлари Маслаҳат кенгашининг навбатдаги йиғилишида Маслаҳат кенгаши ҳузуридаги Ёшлар сиёсати бўйича ишчи гуруҳ тўғрисидаги Низом тасдиқланди ва унинг таркиби шакллантирилди.
Шунингдек, МСК раиси 30 сентябрь куни МДҲга аъзо давлатлар сайлов органлари раҳбарлари Маслаҳат кенгашининг олтинчи йиғилишида ва Маслаҳат кенгаши ҳузурида фаолият юритаётган сайлов соҳасида ёшлар сиёсати бўйича Ишчи гуруҳ йиғилишида иштирок этди. Йиғилишда Ўзбекистонда 2024 йилда парламент ва маҳаллий давлат ҳокимияти вакиллик органларига ўтказилган сайловлардан кейинги даврда МСК фаолиятининг айрим жиҳатлари бўйича маълумотлар берилди.
28- 29 ноябрь кунлари Бишкек шаҳрида (Қирғизистон) ўтказилган Туркий Давлатлар Ташкилотига аъзо давлатларнинг Марказий сайлов органлари маслаҳат платформасининг ишчи мажлисида Қозоғистонда бўлиб ўтган Маслаҳат платформасининг биринчи мажлиси материаллари, шунингдек “Туркий дунё: сайлов тизимларининг анъаналари, тажрибаси ва ривожланиш истиқболлари” мавзусидаги халқаро илмий-амалий конференция иштирокчиларининг маърузаларини ўз ичига олган “Turkistan Electoral Forum – 2025” тўпламининг тақдимоти бўлиб ўтди. 
МСК раиси ўринбосари Б. Кучкаров Ўзбекистон делегацияси таркибида 7 октябрь куни Инсоний ўлчов бўйича Варшава конференциясида маъруза билан иштирок этди. Унда Ўзбекистон демократик асосларни мустаҳкамлаш, сайлов қонунчилиги ва амалиётини ЕХҲТ ДИИҲБ халқаро стандартлари ва тавсияларига мувофиқ такомиллаштириш йўлида изчил ҳаракат қилиб келаётганлиги алоҳида таъкидлаб ўтилди.
МСК вакиллари 2025 йил 23-24-январь кунлари Ҳиндистоннинг Нью-Деҳли шаҳрида "2024 йил: Глобал сайловлар йили – демократик маконларни мустаҳкамлаш. Сайлов органлари учун хулосалар” мавзусидаги халқаро конференцияда иштирок этди. Конференцияда МСК раисининг ўринбосари 2024 йил 27 октябрда Ўзбекистон Республикаси Олий Мажлиси Қонунчилик палатаси ва халқ депутатлари маҳаллий Кенгашларига бўлиб ўтган сайловлар, Ўзбекистон сайлов қонунчилигидаги ислоҳотларнинг муҳим жиҳатлари, Ўзбекистон сайлов жараёнларига рақамли технологияларни жорий этилганлиги, шу жумладан “E-saylov” ахборот тизими ҳақида тақдимот билан чиқиш қилди. 
Конференция иштирокчилари Ўзбекистонда амалга оширилаётган сайлов ислоҳотларига юқори баҳо бериб, аёл номзодлар учун квоталар оширилгани ва сайлов жараёнига рақамли технологияларни жорий этилганини ижобий қайд этдилар.
МСК вакиллари 12 май куни бўлиб ўтган Филиппин Республикаси парламент ва маҳаллий сайловларни халқаро кузатиш дастурида, шунингдек, сайловолди ташкил этилган Осиё Сайлов Органлари Ассоциацияси (ОСОА) Ижроия кенгаши йиғилишида қатнашди. Унда Ассоциациянинг фаолияти бўйича ҳисоботлар, шунингдек Ассоциация фаолиятини янада такомиллаштиришга оид масалалар кўриб чиқилди.
Бундан ташқари, МСК вакиллари 5-6 июнь кунлари Грузияда бўлиб ўтган Сайловларни бошқариш органларининг йиллик 12-йиғилишида қатнашди. Халқаро ҳамжамиятга Ўзбекистонда сайлов бошқарувини рақамли трансформация тажрибаси, жумладан, иккита асосий платформа – 2017 йилдан бери амалда бўлган Сайловни бошқаришнинг ахборот тизими (СЖБАТ) ва 2024 йилда муваффақиятли жорий этилган янги “E-saylov” тизимини жорий этиш тажрибаси тақдим қилинди.
8-9 октябрь кунлари Беларусь Республикасида бўлиб ўтган II Халқаро сайлов форумида МСК вакиллари маъруза билан иштирок этди.
Шунингдек, МСК вакиллари 17 ноябрь куни Санкт-Петербург шаҳрида “Халқаро сайлов соҳасидаги ҳамкорлик: истиқболлар ва ёшлар нуқтаи назари” мавзусида халқаро давра суҳбатида ҳамда 16  декабрь куни “Сунъий интеллект ва сайловлар” мавзусидаги халқаро илмий конференцияда масофавий тарзда қатнашди. 
3. МСКда 2025 йил 30 апрель куни ЕХҲТнинг Миллий озчиликлар масалалари бўйича Олий комиссари идорасининг сиёсий масалалар бўйича маслаҳатчиси Ануар Аязбеков билан; 19 май куни Ўзбекистон Республикаси Марказий сайлов комиссиясида Туркия Республикаси Олий сайлов кенгаши раиси Ахмет Йенер бошчилигидаги делегация билан; 10 ноябрь куни Таиланд Қироллиги Конституциявий суди Президенти Н.Мектраират бошчилигидаги делегация билан учрашувлар ўтказилди.
VIII. Бошқа йўналишларда:
1. МСК томонидан хорижий мамлакатларда ўтказилаётган сайловлар мунтазам равишда мониторинг қилинмоқда. Мониторинг натижасида “Дунёда сайлов жараёнлари билан боғлиқ янгиликлар” номли ойлик дайжестлар тайёрлаш йўлга қўйилди. 2025 йилда дайжестларнинг 24 та сони тайёрланган бўлиб, уларда бир ой давомида Президентлик, марказий ва маҳаллий вакиллик органларига сайловлар бўлиб ўтаётган давлатларнинг сайлов тизими, сайлов механизмлари ва сайловга оид бошқа ўзига хос жиҳатлари таҳлил қилинди.
2. МСК аъзоларининг касбий маданияти, хизмат фаолияти давомида ҳамда хизматдан ташқари вақтдаги одоб-ахлоқи, ташқи кўриниши ва кийиниш маданиятини назарда тутувчи Ўзбекистон Республикаси Марказий сайлов комиссияси аъзоларининг одоб-ахлоқ қоидалари МСКнинг 2025 йил 18 июлдаги 1443-сонли қарори билан қабул қилинди. Мазкур қарор билан одоб-ахлоқ қоидалари билан биргаликда Одоб-ахлоқ комиссияси тўғрисидаги низом ҳамда Одоб-ахлоқ комиссияси таркиби тасдиқланди.
3. МСК ва ҳудудий сайлов комиссияларида иш юритишни такомиллаштириш мақсадида Ўзбекистон Республикаси Марказий сайлов комиссиясининг идоравий архиви тўғрисидаги, Ўзбекистон Республикаси Марказий сайлов комиссиясининг Марказий эксперт комиссияси тўғрисидаги Низомларига тегишли ўзгартириш ва қўшимчалар киритиш бўйича таклифлар ишлаб чиқилиб, МСКнинг 2025 йил 18 июлдаги 1441-сонли қарори билан тасдиқланди.
Шунингдек Ўзбекистон Республикаси Марказий сайлов комиссияси ходимлари ҳамда Қорақалпоғистон Республикаси Марказий сайлов комиссияси, вилоят ва Тошкент шаҳар ҳудудий сайлов комиссиясининг раиси, раис ўринбосари ҳамда котибининг хизмат гувоҳномаси ва рухсатномаси тўғрисидаги низом ишлаб чиқилиб, белгиланган тартибда тасдиқланди. 
4. МСК томонидан жисмоний ва юридик шахсларнинг 312 та  мурожаатлари “Жисмоний ва юридик шахсларнинг мурожаатлари тўғрисида”ги Қонунга мувофиқ кўриб чиқилиши таъминланди. Мазкур мурожаатларнинг 268  таси Ўзбекистон Республикаси Президентининг виртуал қабулхонаси орқали, 44 таси бевосита Марказий сайлов комиссиясига (бундан 23 таси ёзма, 21 таси ташкилотнинг веб-сайти орқали) келиб тушди. Ҳисобот даврида бирорта ҳам мурожаат рад этилмади.
